
927 hitz

Astialdia. Euskal Herriko txokoak  

Naturaren handitasuna, begi bistan 

Bizkaiko mendebaldean dago Karrantza harana, probintziako eskualderik handienean, Enkarterrin 

Izaskun Basterretxea 

Ikusgarria da Karrantza haraneko paisaia. Mendiak, basoak eta landa zabalak. Pagoak, haritzak, arteak, eta ugari ganadua ere. Behiak eta ardiak, batez ere. Abeltzaintza eta artzantza dira giza jarduera nagusiak. Begi bistan dago natura. Ederra da kanpotik begiratuta. Baina baita barrutik ere. Aberatsa da lur azpiko aberastasuna. Pozalaguako kobazuloan Europako formaziorik garrantzitsuenetakoak daude. Estalaktita eszentrikoak. Zer ikusi handia dago Karrantzan. Hiru mila biztanle inguru ditu, baina zabal bizi dira. Hainbat auzo eta herri txikik osatzen dute udalerria, 138 kilometro koadroko hedaduran. Bilbotik 50 kilometrora dago. Mendebaldean. Bizkaiko eskualderik handienean. Enkarterrin. Egun asko behar dira Karrantzako bazterrak ezagutzeko, baina hona hemen leku batzuk. 

Buen Suceso auzoa 

Bilbotik Karrantzara bidean, C-6210 errepidetik, Escrita gainera iritsi, eta kilometro bat aurrerago, eskuinera, bide adar bat dago. Aldats gora handia hasten da, Buen Suceso auzoraino. Auzo benetan bitxia da. Euskal Herriko herri gehienetan pilotalekua dago elizaren ondoan, baina han zezen-plaza dago. Harrizko hesiak dituen antzinako zezen-plaza. Eta alboan, santutegia, Buen Sucesoko Amaren monumentua eta jolas eremua. Aukerako lekua da aisialdirako: mahaiak daude eta erretzeko parrillak, zuhaitzen gerizpea... Karrantzako ikuspegi ederra dago handik begiratuta. Buen Sucesoko Amaren irudiaren paretik dago panoramika ikusgarriena. Irailaren 18a da Buen Sucesoko Amaren eguna. 

Karpin parkea. 

Egiazko eta gezurrezko animalien parkea da Karpin. Escrita gainetik jaitsita dago. Biañez auzoan. Llamas eta Paules auzoen artean. Aukerakoa da umeekin joateko. Animaliak osatu eta zaintzeko gune izateko sortu zuten. Gaur egun ere, egiazko ehunka animalia dituzte: oreinak, otsoak, basurdeak, dortokak, hegaztiak... Bisitariek ikusteko moduan daude. Baina gezurrezko animaliak ere badituzte Karpinen, Terrosauro izeneko zatian. Zer eta, dinosauroak. Latexaz egindako erreprodukzioak dira. Dinosauro motarik ezagunenak, beldurgarrienak eta handienak. Tamaina errealean egindakoak, gainera. Mugitu ere egiten dira batzuk, eta orroen imitazioak egiten dituzte. Orain dela milioika urte galdutako basapizti erraldoi haien artean, ohorezko lekua du Rex tiranosauroak. Egunero zabaltzen dute udaberrian eta udan, 11:00etatik 19:00etara. (Telefonoa: 94 6 10 70 66). 

Mendi ibilbideak. 

Hainbat mendi ibilaldi egin daitezke Karrantzan, baina bi nabarmentzekotan, Balgerriko pagadia da bat eta Armañon inguru naturala bestea. Lanzas Agudas auzotik abiatuta joan daiteke Balgerriko pagadira. Balgerri mendian dago (1.106 m). Mendiaren iparraldean. Oinez edo bizikletan joan daiteke, pare bat orduan. Era askotako landare eta zuhaitzak daude. Baina pagadiagatik da ezaguna. Bizkaiko pagadirik handiena da. Haritzak, haltzak, lizarrak eta gorostiak ere badaude pago artean. Armañon naturgunera, berriz, Paules auzoko errepidetik joan daiteke. Kilometroak egin daitezke oinez. Sopeñako artaditik gora, adibidez. Zabala da Armañon mendigunea. Landa eta arboladiak ditu; eta tontorrean, harkaitzezko gaina. Hori da Armañongo ezaugarri nagusia. Hainbat kobazulo daude han. Putreak ere, asko. Baita ia galdurik dauden hainbat fauna espezie ere. Adibidez, sagu-zaharrak. Europan desagertzeko zorian dauden lau motatako saguzarrak. Oraintsu hasi dira, adibidez, kobazuloko saguzarren gaineko ikerketa egiten Pozalaguako haitzuloan. Alfonso Antxia espeleologia elkartea eta EHUko ikerketa taldea. Webcam kamera jarri dute saguzarrek udaberrian dituzten ohiturak ezagutzeko. Izan ere, umeak haztera etortzen ei dira Pozalaguako kobara. 

Pozalaguako kobazuloa. 

Ranero auzotik pare bat kilometrora dago. Koba natural ikusgarria da. Harrobi bateko leherketa baten ondorioz aurkitu zuten: 1957ko abenduaren 28an. Estalaktita berezi eta bitxiengatik azpimarratu behar da. Eszentrikoak dira. Grabitatearen legeari aurre egin eta norabide guztietan hazitako estalaktitak dira. Elkarrekin lotuta eta korapilatuta daude. Versailles izeneko aretoan ikus daitezke asko. Halako koba gutxi daude munduan. Ia egunero zabaltzen dute sarrera, bisita gidatuekin, baina ez beti (telefonoa: 649 811 673). Bisitak 45 bat minutu irauten du. Garrantzitsua da Torca Carlista koba ere. Europako gelarik handiena da eta munduko bigarren gelarik handiena: 500 metroko luzera du eta 125 metroko garaiera. Pozalagua kobaluzolik hogeita hamar metrora dago. Baina espeleologoak soilik sar daitezke. 

Etxebizitzak. 

Bereziak dira, arkitektura aldetik, Karrantzako etxebizitzak. Mota bi bereiz daitezke: baserrietxeak eta indiarren etxeak. Euskal baserrietxearen eta mendiko etxearen arteko nahasketa da Enkarterriko baserrietxea. XVII. mendeaz geroztik eraikitakoak dira. Balkoi ederrak dituzte. Egurrezkoak dira, eta berdez edo gorriz margotuak. Bi edo hiru isuriko teilatua dute. Adibidez, Ahedo, Paules eta Callejo auzoetan ikus daitezke. Hainbat dira indiarren etxeak ere. XIX. mendearen amaieran eta XX. mendearen hasieran eraiki zituzten gehienak. Orduan itzulitako emigranteek eraiki zituzten, atzerrian lortutako diruarekin. Agerian utzi nahi zuten kanpoan irabazitako aberastasuna. Detailez betetako etxebizitzak dira. Koloretsuak batzuk. Hernaiz eta Portillo etxeak dira adierazgarrienetako bi. Concha eta Tejera auzoetan daude, hurrenez hurren. Frantziako Jean Darroguy arkitektoaren laguntzarekin egin zituzten. 

Biañezko eliz museoa. 

Hainbat estilotako erlijio eraikinak daude Karrantzan. Biañez auzoko San Andres eliza XV. mendekoa baino arinagokoa da, eta XVI. mendean handitu zuten. Gotikoaren azken garaiko elementuak ditu, baina erretaula da gauza guztietan nabarmenena. Margolanak, batez ere. Azken Afariko uneak adierazten ditu, San Andresen heriotza eta Kristoren Pasioa. Museo txiki bat egokitu dute alboko aretoan, eta Karrantzaren historia ezagut daiteke informazio oholak irakurriz. Bisita gidatuak egiten dituzte larunbat, igande eta jaiegunetan, 13:00etan (699 645 008). Nabarmentzekoa da ere San Bartolome eliza (Aldeacueva). Neoklasikoa da, 1794koa. XVIII. mende amaieran Bizkaian eraiki zituzten elizarik interesgarrienen artean sailkatu dute. 

 

Jakingarriak 

NON LO EGIN? 

Nazaria Etxea (Biañez auzoa): 

946 806 003. 

El Herrero Etxea (Ambasaguas): 

946 806 650 

Urritza landa etxea (Trespalacio): 

678 394 386. 

Fuenternilla (Matienzo): 946 806 350. 

Gure Nahia landa etxea (Ahedo): 

946 806 687. 

La Casa de la Pradera (San Esteban): 

946 106 966. 

Molinar bainuetxea (Molinar): 

946 806 002. 

Arkazipe baserria (Soscaño): 

946 806 342. 

Artetxea baserrietxea (Biañez): 

946 106 853. 

Gailurretan baserrietxea (Lanzas Agudas): 946 806 667. 

NON JAN? 

Aizko taberna (Ranero): 656 716 699. 

El Karpin taberna (Biañez): 946 107 066. 

Txutxi Etxea taberna (Biañez): 

946 806 064. 

Karrantzako Batzokia (Ambasaguas): 

946 106 899. 

Casa Garras jatetxea (Concha): 

946 806 280. 

Charo sagardotegia (Las Torcachas): 

946 806 177. 

El Cartero sagardotegia (Molinar): 

946 806 674. 

